
Дөньяга сабый туды...Тиздән ул  кечкенә кулларын алга сузып, әти-әнисе янына тәпи атлап китәр, нәни куллары белән аларны кочагына алыр. Озакламый пар канатын-әти-әнисен җитәкләп мәктәп бусагасын атлап керер, аларның куанычы булып яхшы билгеләргә генә укыр. Күп тә үтмәс, югары уку йортында үзе теләгән һөнәр буенча укып, яхшы белгеч булыр...
...Кызганычка каршы, дөньяга килгән һәр сабыйны мондый бәхетле язмыш көтми. Массакүләм мәгълүмат чаралары, статистика мәгълүматлары илебездә  язмыш тарафыннан кыерсытылган балаларның елдан-ел күбрәк тууы турында сөйли. Алкоголизм, наркомания, экологик пычранулар, вәхшилек, фахишәлекнең чәчәк аткан чорында башкача булуы мөмкин дә түгел. Әлбәттә, туганда алган, көнкүрештә килеп чыккан травмалар, нәселдәнлек кебек факторларның да йогынтысын онытырга ярамый. Бәхет төшенчәсен бар кеше дә бер үк төсле аңлый, ләкин  бәхетсезлек, һәркемнеке-аерым очрак. Кемдер сабыеның үз аяклары белән атлап китә алмавын күреп иңри, кемдер нарасыеның якты дөньяга үз күзләре белән карый алмавына үкси, нәниенең гомер буе “балам” дип әйткәнне дә ишетмәвенә гаҗиз була,  үзе дә, “әти-әни” сүзләрен ишетергә тилмереп гомер итә. Әлеге балалар, ата-аналар тормышның кырыс шартларына, җәмәгатьчелекнең битарафлыгына да күнеп, югалып калмыйча, үз юлларын табарга тырышалар. Ләкин, андый балалар арасында,   акыл  үсеше тоткарланган балалар аеруча ярдәмгә мохтаҗ булып тора.
Акыл үсеше тоткарланучы  бала тәрбияләүче гаиләләрнең яртысыннан күбесендә бала тәрбиясенә тискәре  йогынты ясала. Әлеге гаиләләрнең 30%ында әти-әниләр үзләре дә VIII төрдәге махсус(коррекцион) интернат-мәктәпне тәмамлаучылар, ягъни, интеллектуаль җитешсезлекнең җиңел формасы белән авырыйлар дигән сүз.Шунлыктан, баланың алга таба үсеше өчен шартлар юк дәрәҗәсендә, гаилә хәерчелек хәлендә яши, әлеге гаиләләрдә  акылга зәгыйфь балалар туу очрагы ешрак кабатлана. Күп бала табу очраклары мондый гаиләләрдә ешрак күзәтелә.Ата-аналарының 13%ы алкоголик, наркоман, хокук бозучы булып тора, өстәвенә, ата-аналар тарафыннан бер-берсенә һәм балаларына карата көч куллану очраклары күзәтелә.
Акыл үсеше тоткарланучы балалар калган барлык балалар кебек үк, закон тарафыннан яклана, аларның барлык хокуклары саклана, шул исәптән, белем алуга хокуклары да. Алар VIII төрдәге махсус (коррекцион) интернат-мәктәптә укыйлар. Аномаль балаларны укыту һәм тәрбияләү-катлаулы социаль һәм педагогик проблема. Акыл үсеше кимчелекле балаларны укыту һәм тәрбия бурычлары, максаты, бер яктан караганда, калган балаларны   укыту-тәрбияләү максатлары кебек үк, икенче яктан караганда, тирән үзенчәлеккә ия.Барлык балаларны да укыту-тәрбияләү максатлары уртак - бала шәхесенең уңай якларын табып, үсешенә ярдәм итү, тискәре сыйфатларын бетерү, аларны эшкә сәләтле, җәмгыятькә файдалы шәхес итеп тәрбияләү. Акыл үсеше тоткарланган балалар өчен дә бу максат-бурычлар актуаль, ләкин аларны тормышка ашырганда  таяныр белемнәренең юк дәрәҗәсендә  булуы, үзенчәлекле методик алымнар куллану, үз-үзләренә хезмәт күрсәтү һәм үзеңне әдәпле, культуралы тоту кагыйдәләрен гадәткә алырлык итеп тәрбияләү мөһимлеге исәпкә алына. Коррекцион-тәрбия эшенең төп максаты исә, балаларның барлык танып-белү  мөмкинлекләреннән  файдаланып, аларны социаль тирәлектә мөстәкыйль яши алырлык шәхес итеп әзерләү, тормышка яраклаштыру, тормыш-көнкүрештә кирәк булачак беренчел мөһим күнекмәләр бирү, күнекмәләрне мөстәкыйль тормышта файдаланырга, хезмәт коллективында яшәргә өйрәтү.
Әлеге максатларны тормышка ашыру коррекцион интернат-мәктәптә түбәндәге бурычларны хәл итү аша башкарыла:
1. Укыту процессында балаларның барлык  психик функцияләрен һәм танып-белү эшчәнлекләрен үстерү, коррекцияләү. Дәресләр укытучы-дефектологлар, югары белемле укытучылар тарафыннан һәр баланың яшь һәм акыл үзенчәлекләрен, мөмкинлекләрен исәпкә алып, шәхси якын килеп оештырыла. Балаларның акыл сәләтен үстерү, сөйләмдәге кимчелекләрен төзәтү, танып-белү эшчәнлекләрен үстерү  эше күрсәтмә-практик методик алымнар аша тормышка ашырыла.

2. Балаларга үз-үзеңне дөрес тоту күнекмәләре бирү. Дәресләрдә, дәрестән тыш чаралар вакытында, режим таләпләрен үтәүнең һәр этабында  үзенчәлекле методик алымнар аша әдәп-әхлак тәрбиясе, үз-үзеңне культуралы тоту кагыйдәләре өйрәтелә, күнекмәләр булдырыла.
3. Хезмәт тәрбисе бирү һәм  мөмкинлекләре рөхсәт иткән хезмәткә әзерләү.Үз-үзеңә хезмәт күрсәтү күнекмәләре бирү. Интернат-мәктәптә хезмәт тәрбиясе бирүгә аеруча зур игътибар бирелә.Кызлар авыл хуҗалыгы хезмәте нигезләре дәресләре вакытында бакчада эшләргә өйрәнәләр, терлекчелек нигезләре серләренә төшенәләр. Егетләр столяр эше дәресләрендә ир-егетләр өчен көндәлек тормышта кирәк булырлык барлык хезмәткә дә өйрәнәләр. Барлык балалар да тегү хезмәте дәресләрен яратып укыйлар, тегүче һөнәре нигезләренә төшенәләр. Акыл үсеше кимчелекле балаларга хезмәт тәрбиясе бирүдә мәктәп-яны тәҗрибә участогында эшләүнең, дәрестән тыш чараларның әһәмияте бәхәссез.
4. Физик тәрбия бирү. Балаларның сәламәтлекләрен ныгыту эше  физкультура, сәламәтлек сәгате, дәвалау физкультурасы, логопедия, психомоторика һәм сенсор процессларны үстерү кебек дәресләр белән беррәттән, иртәнге гимнастика вакытында, дәрестән тыш чараларда, саф һавада хәрәкәтле уеннар, файдалы хезмәт аша тормышка ашырыла. Санитария-гигиена, режим таләпләрен төгәл үтәү, ашханәдә көнгә биш тапкыр кайнар аш белән туклану, авыруларны кисәтү һәм дәвалау эше шәфкать туташы җаваплылыгында башкарыла.
5. Эстетик тәрбия бирү. Балаларны матурлыкны күрә белергә, аны сакларга, үзең булдырырга өйрәтү эше һәр дәрес, тәрбия чарасында, дәрестән тыш вакытларда башкарыла.
6. Социаль көнкүрештә ориентлашу дәресләрендә балаларның алган күнекмә-белемнәренә, нәтиҗә ясала, күнекмәләр тормышчан ситуацияләрдә ныгытыла.
Баланың мөмкинлекләрен максималь ачу, үстерү, ныгыту өчен кайбер шартларның үтәлүе дә мөһим:

· Коррекция эшен бала кечкенә чакта ук башлау;
· Гаиләдә, мәктәптә уңай психологик климат һәм мәктәп белән гаилә арасында ныклы эшлекле бәйләнеш булдыру;

· Аномаль баланың яшь үзенчәлекләренә һәм реаль мөмкинлекләренә туры килгән программа, методик алымнар сайлау, куллану;

· Коррекция эшен һәр балага шәхси якын килеп оештыру.
Аномаль бала тәрбияләү процессында  аның физик һәм психик кимчелекләрен ассызыкламый торган  тактлы, ихтирамлы, итагатьле караш булырга тиеш.Мөмкинлекләре чикләнгән балаларга карата ата-аналарының, педагогларның, белгечләрнең, киң җәмәгатьчелекнең карашын тамырдан үзгәртү мөһим. Интеллектуаль кимчелекле балалар оешмаларының Фин Ассоциациясе тәкъдим иткән принциплар белән эш оештырган очракта, һәр бала үзен бу тормышта  әһәмиятле, кирәкле шәхес итеп тоячак:

1. Һәр балага мөмкинлекләр, сәләт салынган. Бары тик аларны ачарга, үстерергә генә кирәк.

2. Һәр бала уникаль, кабатланмас шәхес булып тора.

3. Интеллектуаль үсеш  тоткарлануын җәмәгатьчелек кимчелек итеп кабул итә, димәк, бу авыру бала проблемасы түгел, ә җәмәгатьчелек проблемасы.
4. Интеллектуаль кимчелекле бала үсә, өлкәнәя, аның тормыш циклы калган барлык балаларныкы кебек үк.
5. Интеллектуаль кимчелекле бала күпкырлы, кызыклы, яхшы тормышта яшәргә лаек. Әйдәгез, аңа бу мөмкинлекне бирик!
